
Hanumatprokta Ambikastutih

ಹನುಮತ್ಪ್ರೋಕ್ತಾ ಅಂಬಿಕಾಸ್ತುತಿಃ

ದೇವೀಸ್ತೋತ್ರಮ್ರಾತ್ರಿಸೂಕ್ತಾತ್ಮಕಂ -

ಅಥ ಕುಂಭಾತ್ ಸಮುತ್ಥಾಯ ಹನುಮಾನ್ಮಾರುತಾತ್ಮಜಃ .
ಆರ್ಯಾಂ ಕಾತ್ಯಾಯನೀಂ ಭಕ್ತ್ಯಾ ತುಷ್ಟಾವೇಷ್ಟಫಲಪ್ರದಾಂ .. 1..

ನಮಾಮಿ ಖಡ್ಗಹಸ್ತಾಂ ತ್ವಾಂ ಖೇಟಹಸ್ತಾಂ ಭಯಾನಕಾಂ .

ವರದಾಭಯಹಸ್ತಾಂ ಚ ಭೃತ್ಯಲೋಕಭಯಾಪಹಾಂ .

ಶೂಲಹಸ್ತಾಂ ಶಂಖಚಕ್ರಗದಾಚಾಪೇಷುಧಾರಿಣೀಂ .. 2..

ಚತುರ್ಭುಜಾಮಷ್ಟಭುಜಾಂ ದ್ವಿಭುಜಾಮರಿಮರ್ದಿನೀಂ .

ಅಷ್ಟಾದಶಭುಜಾಂ ನೌಮಿ ದುರ್ಗಾಂ ದಶಭುಜಾಮಪಿ .. 3..

ಸಹಸ್ರಬಾಹುಚರಣಾಂ ಸಹಸ್ರಮುಖಲೋಚನಂ .

ಸಹಸ್ರಮಕುಟಾಟೋಪಾಂ ನೌಮಿ ವಿಶ್ವಮುಖೀಮುಮಾಂ .. 4..

ಪದ್ಮಯೋನಿಮುಖಾಬ್ಜಸ್ಥಾಂ ವಿಷ್ಣುವಕ್ಷಃಸ್ಥಲಸ್ಥಿತಾಂ .

ಹರವಾಮಾಂಗನಿಲಯಾಂ ವಂದೇ ಮೂರ್ತಿತ್ರಯಾತ್ಮಿಕಾಂ .. 5..

ಇಂದ್ರಾದಿಸರ್ವದೇವಾನಾಂ ಸೂರ್ಯಾದಿಜ್ಯೋತಿಷಾಮಪಿ .

ಯಾ ಶಕ್ತಿರ್ದೃಶ್ಯತೇ ಚಿತ್ರಾ ವಿಷ್ಣುಮಾಯಾ ನಮಾಮಿ ತಾಂ .. 6..

ಆರ್ಭಟ್ಯಾ(? )ವೀಕ್ಷಣೈಶ್ಚೋಗ್ರೈಃ ಕುಲಾನಸುರವಿದ್ವಿಷಾಂ .

ಯಾ ನಿರ್ದಹತಿ ರಕ್ತಾಕ್ಷೀ ತಾಂ ವಂದೇ ಸಿಂಹವಾಹಿನೀಂ .. 7..

ಮಧುಹಂತ್ರೀಂ ಕೈಟಭಘ್ನೀಂ ಮಹಿಷಾಸುರಮರ್ದಿನೀಂ .

ನೌಮಿ ದುರ್ಗಾಂ ಭಗವತೀಂ ಹಂತ್ರೀಂ ಶುಂಭನಿಶುಂಭಯೋಃ .. 8..
ಇತಿ ದೇವೀಸ್ತೋತ್ರಮ್ರಾತ್ರಿಸೂಕ್ತಾತ್ಮಕಂ ಸ್ತೋತ್ರಂ .

ಅಥ ಅಂಬಿಕಾ ಸ್ತುತಿಃ .
ಅಂಬ ಪ್ರಸೀದ ವರದೇ ಭವದುಃಖಹಂತ್ರಿ
ಕಾಮಾನ್ಮಮಾಶು ಪರಿಪೂರಯ ಕಾಮಧೇನೋ .

ಅದ್ಯೈವ ಮೇ ರಿಪುಗಣಾ ವಿಲಯಂ ಪ್ರಯಾಂತು
ವೀರ್ಯಂ ಜಯಂ ಚ ವಿಪುಲಂ ಚಯಶಃ ಪ್ರದೇಹಿ .. 1..

ಅಂಬ ಪ್ರಸೀದ ಮಹತೀಂ ಶ್ರಿಯಮತ್ರ ಲೋಕೇ
ಸರ್ವಾತಿಗಾಂ ವಿತರತಾದಿತರಾನಪೇಕ್ಷಾಂ .

ಸಂಪತ್ಕರೀಂ ಸುಖಕರೀಂ ಭವತೀಮುಪಾಸ್ತೇ
ಯಸ್ತಸ್ಯ ದುರ್ಲಭಮಿಹ ತ್ರಿದಿವೇಽಪಿ ನಾಸ್ತಿ .. 2..
ಅಂಬ ಪ್ರಸೀದ ಶತಕೋಟಿಧರಾದಿದೇವ-

ಸಂಭಾವಿತಾಂಘ್ರಿಯುಗಲೇ ಸಕಲೇಷ್ಟದಾತ್ರಿ .
ಯಸ್ಮಿನ್ ಪ್ರಸೀದತಿ ಮನಾಗ್ ಭವತೀ ಭವಾನಿ
ಧನ್ಯಃ ಸ ಏವ ಜಗತಾಂ ಚ ಸ ಏವ ಸೇವ್ಯಃ .. 3..
ಅಂಬ ಪ್ರಸೀದ ಸಕೃದಂಬುಜನಾಭವಕ್ಷಃ-
ಕ್ರೀಡಾಗೃಹೇ ಕಮಲವಾಸಿನಿ ಹೇಮವರ್ಣೇ .

ಸಂಪತ್ತಿಕಲ್ಪಲತಿಕೇ ತ್ವದಪಾಂಗಲೇಶಾನ್
ಬ್ರಹ್ಮಾದಯೋಽಪಿ ಪರಿಗೃಹ್ಯ ಭವಂತಿ ಧನ್ಯಾಃ .. 4..
ಅಂಬ ಪ್ರಸೀದ ಶಶಿಖಂಡವಿಭೂಷಣಾಂಕ-
ಭಾಗಸ್ಥಿತೇ ಭವನಿಹಂತ್ರಿ ಮನೋನ್ಮನಿ ತ್ವಂ .

ಯಾ ಭಾಸಿ ವಿಶ್ವವಿಲಯಸ್ಥಿತಿಸೃಷ್ಟಿಕರ್ತ್ರೀ
ವಿಶ್ವಂಭರಾ ತ್ರಿಮಹದಾದಿವಿಚಿತ್ರರೂಪಾ .. 5..

ಅಂಬ ಪ್ರಸೀದ ಚತುರಾನನವಕ್ತ್ರಪದ್ಮ-
ರಾಜೀವಿಹಾರಪರಿಶೀಲನರಾಜಹಂಸಿ .

ದೃಷ್ಟಸ್ತ್ವಯಾ ಸದಯಮತ್ರ ಭವೇ ಸ ಮರ್ತ್ಯೋ
ಮೂಕೋಽಪಿ ಪಂಡಿತತಮಃ ಸ ಜಡೋಽಪಿ ಧೀರಃ .. 6..
ಅಂಬ ಪ್ರಸೀದ ಶತಮನ್ಯುಮುಖಾಮರಾತ್ಮ-
ಶಕ್ತೇ ತ್ವದಂಘ್ರಿಚರಣಸ್ಯ ಗೃಹಾಂಗಣೇಷು .

ಖೇಲಂತಿ ಸುಂದರದೃಶೋ ವಿಚರಂತಿ ವಿಪ್ರಾಃ
ಸೀದಂತಿ ಭೂಮಿಪತಯೋಽವಸರಪ್ರತೀಕ್ಷಾಃ .. 7..
ಅಂಬ ಪ್ರಸೀದ ಚತುರಂಗಚಲಾವಲೇಪ-

ದೂರೀಕೃತಾರಿನಿವಹೋ ಭವತಿ ಪ್ರಸಾದಾತ್ .

ದೀನೋಽಪ್ಯನನ್ಯಸುಲಭಾನ್ ಸಕಲಾಂಶ್ಚ ಕಾಮಾನ್
ಲಬ್ಧ್ವಾ ಚಿರಂ ವಿಜಯತೇ ಹಿ ಸಪುತ್ರದಾರಃ .. 8..
ಅಂಬ ಪ್ರಸೀದ ಸಹಸಾ ಮಯಿ ಪಕ್ಷಪಾತಾತ್
ಕಷ್ಟಾಂ ದಶಾಂ ಮಮ ನಿರೀಕ್ಷ್ಯ ಪರಾನಪೋಹ್ಯಾಂ .

ನೋ ಚೇದ್ ಗತಿರ್ಜಗತಿ ನಾಸ್ತಿ ನಿರಸ್ತಖೇದೈಃ
ಸಂಸೇವ್ಯಮಾನಚರಣಾಂಬುರುಹೇ ಮುನೀಂದ್ರೈಃ .. 9..
ಅಂಬ ಪ್ರಸೀದಝಟಿತಿ ತ್ವಮುಪೇಕ್ಷಸೇ ಕಿಂ
ವತ್ಸಸ್ಯ ವಾಗ್ವಿಲಸನಶ್ರವಣಾಕುಲಾ ಚೇತ್ .

ಉತ್ಸಂಗಸಂಗಿನಿ ಶಿಶೌ ವಚನಪ್ರತೀಕ್ಷಾ
ಸ್ತನ್ಯಂ ನಿಪೀಯಮುದಿತೇ ಹಿ ಸುಖಾಯಮಾತುಃ .. 10..
ಅಂಬ ಪ್ರಸೀದ ದಯಯಾ ತ್ವರಿತಂ ಭವಾನಿ
ಜಾನಾಸಿ ಚೇಹೃದಯಶಲ್ಯಮಿಹಾವಿಷಹ್ಯನ್ .

ನೋ ಚೇತ್ ಕಥಂ ನು ಭವತೀ ಜಗತಾಂ ಶರಣ್ಯಾ
ಭೂಯಾಚ್ಚಿರಾಯ ಭವತಾಪಪರಿಶ್ರಿತಾ ನಾಂ .. 11..

ಅಂಬ ಪ್ರಸೀದ ಜಯ ಶತ್ರುಗಣಾನಿಮಾಂಸ್ತ್ವ-
ಮದ್ಯೈವ ದೇವಿ ಪರಿವರ್ಧಯ ಕೌತುಕಂ ಮೇ .

ಕೋಽಯಂ ವಿಲಂಬ ಇವ ಸಾ ಕ್ವ ಗತಾ ದಯಾ ತೇ
ದೀನಾವನವ್ರತಮಿದಂ ಚ ನು ಕಿಂ ಸಮಾಪ್ತಂ .. 12..

ಅಂಬ ಪ್ರಸೀದಯದಿ ಭೃತ್ಯವಿಧೇಯತಾಯಾಃ
ಸಾಕ್ಷಾದ್ಭವಾನಿ ಭವತೀ ಭವತೀಹ ಲಕ್ಷ್ಯಂ .

ಕಾರುಣ್ಯಪಾತ್ರಮಿಮಮಾಕಲಯತ್ವಜಸ್ರಂ
ಧನ್ಯಂ ವಿಧಾತುಮಖಿಲಸ್ಯ ಜನಸ್ಯ ಮಾನ್ಯಂ .. 13..

ಅಂಬ ಪ್ರಸೀದ ನಿಯತಂ ಕ್ರಿಯತಾಂ ಭವತ್ಯಾ
ದೇವಾರಿವರ್ಗವನಪಾವಕತಾಂ ದಧತ್ಯಾ .
ಅಸ್ಯ ಪ್ರಸಾದವಿವಶಸ್ಯ ಮನಃಪ್ರಸಾದಃ
ಸರ್ವಾತ್ಮನಾ ಯದ್ಗತಿರ್ಯದನನ್ಯನಾಥಃ .. 14..
ಅಂಬ ಪ್ರಸೀದ ತದನುಗ್ರಹಸತ್ವರೇಣ
ಚಿತ್ತೇನ ವಿಗ್ರಹವತೇವ ದಯಾಭರೇಣ .

ಆಲಕ್ಷ್ಯ ಮಾಮಮೃತಶೀತಲಯಾ ಚ ದೃಷ್ಟ್ಯಾ
ಕ್ಷಿಪ್ರಂ ವಿಧೇಹಿ ಪರಿಲಂಬಿತಭೂರಿಭಾಗ್ಯಂ .. 15..

ಅಂಬ ಪ್ರಸೀದ ಕಿಮನೇನ ವಿಲಂಬಿತೇನ
ಕಾರ್ಯಾ ತ್ವರಾತ್ರ ನಿವಿಲಂಬ್ಯಮುಪೇಕ್ಷಸೇ ಹಿ (? ) .

ಯದ್ಭಾಗಧೇಯಮಿಹಮೇ ಸುರಲೋಭನೀಯಂ
ಸರ್ವಾತ್ಮನಾ ಗಿರಿಸುತೇ ತ್ವದಘೀನಮೇವ .. 16..

ಅಂಬ ಪ್ರಸೀದ ಪರಮೇಣ ಸಮಾಧಿನಾ ಮಾ -

ಮೇಕಾಂತಭಕ್ತಿಮವಧಾರ್ಯ ಚ ಚಂಡಿಕೇ ತ್ವಂ .

ಸೌಭಾಗ್ಯಸಂಪದಭಿಪೂರಮಹಾಲವಾಲ-

ಮುದ್ವೇಲವೇಲಪರಮಂ ಕೃಧಿ ಭೂರಿಭಾಗ್ಯಂ .. 17..

ಇತಿ ಸ್ತುವತಿ ಮಾರುತೌ ನಿಹತಚಂಡಮುಂಡಾಸುರಾ
ಸುರಾಸುರನರೋರಗಾದ್ಯಖಿಲಲೋಕಧಾತ್ರೀ ಶಿವಾ .

ಮಹಾಮಹಿಷಮರ್ದಿನೀ ಸಮವಲಂಬ್ಯ ದಿವ್ಯಂ ವಪುಃ
ಪುರಃ ಸಮಭವತ್ ತದಾ ಪುರುಷಮಾತ್ರಸಾಮ್ರಾಜ್ಯದಾ .. 1..

ಅಥಾಹ ಸುಪ್ರಸನ್ನಾ ಸಾ ಕಾಲೀ ಕಾಲಾಂಬುದಪ್ರಭಾ .

ಹನೂಮಂತಮುದನ್ವಂತಂ ತರ್ಜಯಂತೀವ ಗರ್ಜಿತೈಃ .. 2..
ಹನೂಮನ್ ಸ್ವಾಗತಂ ತೇಽಸ್ತು ಸುಪ್ರಸನ್ನಾಸ್ಮಿ ಸಾಂಪ್ರತಂ .

ತವಾಭ್ಯಾಗಮನಂ ಸೌಮ್ಯ ಚಿರಾಯಾಕಾಂಕ್ಷಿತಂ ಮಯಾ .. 3..

ತವ ಸ್ತೋತ್ರೇಣ ತುಷ್ಟಾಸ್ಮಿ ವಿಶೇಷಾದಿಷ್ಟದಾಯಿನಾ .

ಸ್ತೋತ್ರಪ್ರಿಯಾ ಸ್ತುತಿಮಯೀ ಸ್ತುವತಾಮಿಷ್ಟಸಿದ್ಧಿದಾ .. 4..

ಪ್ರೀತ್ಯಾ ತ್ವಯಾ ಕೃತಮಿದಂ ಸ್ತೋತ್ರಂ ಪಠತಿಯೋ ನರಃ .
ಸರ್ವಾರ್ಥಸಂಪದಸ್ತಸ್ಯ ಸಿಧ್ಯಂತಿ ಮದನುಗ್ರಹಾತ್ .. 5..

ಸ್ತೋತ್ರಮೇತತ್ ಪಠೇದ್ಯಸ್ತು ತಸ್ಯಾಹಂ ನಿತ್ಯದರ್ಶನಂ .

ಕರೋಮಿ ಸನ್ನಿಧೌ ಸತ್ಯಂ ತಥಾಹಂ ತವ ಸುವ್ರತ .. 6..

ಯಃ ಪಠೇದರ್ಥವದಿದಂ ತಸ್ಯ ಶ್ರೀರಚಲಾ ಭವೇತ್ .

ವಂಶೇಽಪಿ ವರದಾಯಾ ಮೇ ಪ್ರಸಾದಾದ್ಯಾವದಸ್ತಿ ಭೂಃ .. 7..
ನಿತ್ಯಮಾವರ್ತಯೇದ್ಯಸ್ತು ಸ್ತುತಿಮೇತಾಂ ಪುರೋ ಮಮ .

ಬಂಧುಭಿಃ ಸಹ ಸಂಗಮ್ಯ ರಾಜತೇ ಸ ಭವಾನಿವ .. 8..

ಪಠನ್ನೇತನ್ಮಹಾಸ್ತೋತ್ರಂ ಭಕ್ತಿಮಾನ್ಮಯಿಮಾನವಃ .
ಸಬಂಧುಃ ಸಸುಹೃಲ್ಲೋಕೇ ಸರ್ವತ್ರ ವಿಜಯೀ ಭವೇತ್ .. 9..

ಯಃ ಸ್ತೋತ್ರಮೇತತ್ ಪ್ರಜಪೇತ್ ಸಕೃದ್ವಾಸಕೃದೇವ ವಾ .

ಯಂಯಂ ಚಿಂತಯತೇ ಕಾಮಂ ತಂ ತಂ ಪ್ರಾಪ್ನೋತ್ಯಸಂಶಯಃ .. 10..
ರಾಘವಸ್ಯ ಪ್ರಸಾದೇನ ಸರ್ವಸಿದ್ಧಿಮತಸ್ತವ .

ಮಯಾ ನ ದೇಯಂ ಕಿಮಪಿ ತಥಾಪೀಷ್ಟಂ ದದಾಮಿ ತೇ .. 11..

ಇತಿ ಶ್ರೀಹನುಮದ್ವಿರಚಿತಾ ಅಂಬಿಕಾಸ್ತುತಿಃ ಸಮಾಪ್ತಾ .

